BOSNA I HERCEGOVINA 

BOSANSKO - PODRINJSKI KANTON GORAŽDE 

OPĆINSKI SUD U GORAŽDU 

Broj: 45 0 St 046567 23 St 

Goražde, 10.01.2024. godine 

Općinski sud u Goraždu, stečajni sudija Muris Tatarin, rješavajući po prijedlogu predlagača ''Veterinarska medicina'' d.o.o. Ustikolina, za otvaranje stečajnog postupka nad imovinom privrednog društva ''Veterinarska medicina'' d.o.o. Ustikolina, Filipovići Ustikolina, koji je pokrenut po prijedlogu predlagača Karović Atifa iz Ustikoline, kao osnivača, van ročišta, dana 10.01.2024. godine donio je sljedeće:

R J E Š E NJ E

Pokreće se prethodni postupak radi utvrđivanja uslova za otvaranje stečajnog postupka nad imovinom privrednog društva ''Veterinarska medicina'' d.o.o. Ustikolina, Filipovići bb.-Ustikolina, JIB: 4245020400002, Matični broj upisa: 1-330.

Za privremenog stečajnog upravnika imenuje se Hamidović Besim iz Sarajeva, Osik do broja 7.

Privremeni stečajni upravnik dužan je odmah po prijemu rješenja o imenovanju preduzeti radnje utvrđene odredbom člana 63. Zakona o stečaju (''Službene novine F BiH'' broj: 53/21), a naročito:

· Obezbjediti i brinuti se o imovini dužnika,

· Izvršiti pregled dužnikovih poslovnih prostorija i izvršiti uvid u poslovne knjige i dokumentaciju dužnika,

· Utvrditi da li postoji razlog za otvaranje stečajnog postupka,

· Ispitati da li imovina stečajnog dužnika može pokriti troškove stečajnog postupka,

· Utvrditi da li se poslovanje stečajnog dužnika može u cjelini ili djelimično nastaviti u toku prethodnog postupka,
· Izvršiti kontrolu poslovanja dužnika,

· Kada je podnosilac prijedloga za otvaranje stečajnog postupka stečajni dužnik, dostaviti izjašnjenje da li je stečajni dužnik, odnosno organ ovlašten za zastupanje stečajnog dužnika podnio prijedlog za otvaranje stečajnog postupka u roku od 60 dana od dana nastupanja platežne nesposobnosti.

Privremeni stečajni upravnik dužan je podnijeti svoj pismeni izvještaj ovom sudu u roku od 30 dana od dana donošenja ovog rješenja u dva primjerka u kome će izvjestiti ovaj sud o preduzetim radnjama i iznijeti svoje stručno mišljenje o tome da li postoje razlozi za otvaranje stečajnog postupka, odnosno da li postoje bilo kakvi izgledi za nastavak daljeg poslovanja dužnika.

Mjere pojedinačnog prinudnog izvršenja pokrenute protiv stečajnog dužnika se obustavljaju, izlučna i razlučna prava povjerioci ne mogu ostvariti u prethodnom postupku, stečajni dužnik ne može raspolagati budućom stečajnom masom bez saglasnosti privremenog stečajnog upravnika i suda, a sve to u cilju osiguranja buduće stečajne mase.

Rješenje će biti objavljeno u ''Službenim novinama F BiH'', web stranici Općinskog suda u Goraždu i na Internet stranici FIA-e, i istaknuto na oglasnoj tabli ovog suda, te se pozivaju povjerioci da privremenom stečajnom upravniku bez odlaganja dostave prijedlog mjera osiguranja na predmetima stečajnog dužnika koje će eventualno zahtijevati.
Rješenje se ima dostaviti Registru Općinskog suda u Goraždu radi upisa zabilježbe prethodnog postupka u matičnom registarskom broju subjekta upisa broj MBS 1-330.
O b r a z l o ž e nj e
Dana 20.11.2023.godine, osnivač društva ''Veterinarska medicina'' d.o.o. Ustikolina Karović Atif ovom sudu podnio je prijedlog za pokretanje stečajnog postupka nad imovinom privrednog društva ''Veterinarska medicina'' d.o.o. Ustikolina, sa sjedištem u Ustikolini-Filipovići iz razloga platežne nesposobnosti stečajnog dužnika.

Na ročištu za saslušanje stečajnog dužnika koje je održano dana 22.12.2023.godine, osnivač društva je izjavio da se društvo  „Veterinarska medicina“ d.o.o.  Ustikolina bavilo pružanjem zdravstvene zaštite domaćih životinja i kućnih ljubimaca. Društvo ne posluje zadnjih 2-3 godine, firma je imala ukupno dvoje zaposlenih, osnivač i radnik veterinarski  tehničar. Računi firme blokirani su već duže vrijeme a što se može vidjeti iz izvještaja Centralne banke BiH. Ovim putem izjavljujem da društvo čiji sam osnivač nema nepokretne imovine, niti pokretnih stvari odnosno druge imovine. Računovodstvene usluge firme vodila je firma iz Gračanice čiji je vlasnik Topić Alma licenca 763/5. Dugovanja firme čiji sam osnivač i to prema Poreznoj upravi Federacije, Kantonalni porezni ured Goražde iznose 55.000,00 KM. Takođe imam dugovanja za neuplaćene doprinose PIO i zdravstvo za zadnju godinu dana a tačan iznos nisam u mogućnosti sada iznijeti na ovom ročištu. U ranijem periodu društvo je imalo kredit kod Vakufske banke Sarajevo u iznosu od 50.000,00 KM koji je u cijelosti izmiren. Društvo nema pokrenutih sudskih postupaka niti od strane društva prema trećim licima, a niti od strane trećih lica prema društvu.
Stečajni sudija nakon što je utvrdio da je prijedlog za pokretanje stečajnog postupka podnesen od strane ovlaštenog predlagača u smislu odredbe člana 58. stav 1. i 2. Zakona o stečaju i da je isti dopušten, dana 22.12.2023.godine naložio predlagaču da uplati novčana sredstva na ime predujma finansiranja troškova prethodnog postupka radi utvrđivanja uslova otvaranja stečajnog postupka.

Predlagač je dana 05.01.2024.godine dostavio sudu dokaz o uplati predujmljenih sredstava za finansiranje prethodnog postupka u iznosu od 3.000,00 KM.
Na osnovu priložene dokumentacije i saslušanja predlagača-osnivača stečajnog dužnika, sud nije u mogućnosti da sam procijeni postojanje svih neophodnih uslova koje Zakon predviđa za otvaranje stečajnog postupka, te se donosi rješenje o pokretanju prethodnog stečajnog postupka radi utvrđivanja uslova za otvaranje stečajnog postupka nad dužnikom, temeljem odredbe člana 61. stav 1. Zakona o stečaju.

Odluka iz stava 2. ovog rješenja donesena je na osnovu odredbe člana 63. Zakona o stečaju, a nakon što je utvrđeno da privremeni stečajni upravnik ispunjava uslove za imenovanje utvrđene odredbom člana 71. Zakona o stečaju.

Na osnovu navedenog, temeljem citiranih odredbi zakona, odlučeno je kao u izreci rješenja.

                                           Stečajni sudija
         Muris Tatarin

Pouka o pravnom lijeku:

Protiv ovog rješenja dozvoljena je žalba u roku od 8 dana od dana objavljivanja rješenja. Žalba se podnosi Kantonalnom sudu u Goraždu putem ovog suda.Žalbu mogu uložiti stečajni dužnik i privremeni stečajni upravnik.
